
Vivian Motzfeldt 

Naalakkersuisut UPA2027-mi imeruersaatit puuinut akitsuutip atorunnaarsinneqarnissaanut inatsisini 

allannguutissanik pisariaqartunik, matumani akitsuutip atorunnaarsinneqarnerata kingunerisaanik 

akitsuutit pillugit inatsisinut allannguutit pisariaqartut ilanngullugit, saqqummiussinissamut 

peqquneqarnissaat pillugu Inatsisartut aalajangiiffigisassaattut siunnersuut. Peqatigisaanik 

Naalakkersuisut isertitassatigut annaasassap immikkut naatsorsorneqarnissaanik kiisalu akitsuutip 

atorunnaarsinneqarnerata isertitassatigut annaasaqaataasullu AI2027-imut ilanngunneqarnissaannik 

peqquneqarput. 

(Inatsisartunut ilaasortaq Pele Proberg, Naleraq) 

(Siullermeerneqarnera) 

Kalaallit Nunaanni immiaaqqat sodavandillu tunisassiarineqarlutik poorneqartut poortuutaannut 

akitsuutimit ilanngaaserneqassannginnerinik Naalakkersuisut UPA2027-mut Inatsisartut inatsisissaattut 

siunnersuummik pilersitseqqullugit Inatsisartut aaliangiiffigisassaattut siunnersuut. 

(Inatsisartuni Siumup eqimattaa) 

(Siullermeerneqarnera) 

 

Naleqqaq Siumullu siunnersutaannut qujanaq. 

Akileraarutit akitsuutillu pisiniarfinnut, suliffeqarfiit periarfissaannut aammalu ilaqutariit 

aningaasaqarniarnerannut sunniuteqarput. Demokraatit taamaattumik kissaatigaat akileraarutit akitsuutillu 

sapinngisamik appasinnerpaanissaat. Taamaakkaluartoq akisussaassuseqartumik aningaasaqarnermut 

politikkeqarneq tassaavoq aamma assiliaq anginerusoq isiginissaa. Akitsuutinik peersinermi nunatta karsia 

isertitakinnerulertarpoq, kingunerisarpaalu pitsaanerusumik atugarissaarnerulernissatsinnut 

inerisaanissamut aningaasat atugassat ikinnerulertarneri. Akitsuutinik piiaanermi taamaammat 

pingaaruteqarpoq siunnersuutigisat aningaasalersorsimanissaa, innuttaasunut inuiaqatigiinnullu ilumut 

iluaqutaasinnaaqqullugu. 

Siunnersuutit marluusut poortuutinut akitsuutinut sammipput, taakkuli assigiinngitsunik apeqqutinik 

pilersitsipput. Taamaattulli siunnersuutit immikkut oqaaseqarfigerusuppagut. 

UKA 2026/276 

Naleqqap siunnersuutigaat imeruersaatit puuisa akitsuutaat peerneqarnissaa. Akit qaffasissut 

unammillernartuupput, pingaartumik ilaqutariit akissarsiakinnerusunut akit qaffakkiartornerannit 

eqqorneqarnerusarlutik. Siunnersuulli politikkikkut oqaaseqarnissamut tunngavissiivoq. 

Demokraatiniit 2023-mi siunnersuutigineqarpoq poortuutinut akitsuut peerneqarnissaa. Taamanikkut 

mianersoqqussutigaarput utertitsisarnermut systemimik nutaamik pilersitsineq imeruersaatinut 

amerlanerpaanut akitsuusiinermik eqqorneqassasut. Taakkulu akinik qaffaanermik atuisunut 

eqquinerlussasut. Naleraq kingorna aalajangerpoq aningaasaqarnermut inatsisissamut 2024-mut 

atsioqataaniarlutik. Tassaniit partiit atsioqataasut isumaqatigiissutigaat poortuutinut akitsuut poortamut 

ataatsimik 60 øre-nik appaaffigineqassasoq, taamaakkaluartoq akitsuut peerneqanngilaq. Taamaattumik 

Naleraq akitsuummut attassiinnartoqarneranut peqataaqataapput. 

Naleraq maanna kissaatigaa akitsuut pineqartoq peerluinnarneqarnissaa. Soorunami politikkikkut 

isummanik allannguisinnaaneq inerteqqutaanngilaq. Kisianni partii akitsuummik attassiinnarnissamut 

pilersitseqataariarluni kingusiinnaatigullu peersiniarnermini innuttaasunut nassuiaasariaqarpoq. 

Aningaasallu isertittakkat amigaataalersussat qanoq aningaasalersorneqassanersut aamma 

nassuiaatigineqartariaqarpoq. 

Naalakkersuisut akissuteqaatimminni paasissutissiissutigaat, siunnersuut ukiumut 100 millionit koruuninik 

nunatta karsianut akeqassasoq. Siunnersuummut aningaasalersuinerunngilaq annaasat aningaasaqarnikkut 

inatsimmut ikkussiinnarneq. Ataavartumik isertitat akisussaassusilimmik peerneqarsinnaapput 

isertitassanik allanik imaluunniit sipaaruteqarfissanik tigussaasunik tikkuaasinnaagaanni. 

Akitsuummik peersinermi akit appasinnerulernissaannut kinguneqarnissaannut aamma 

tunngavilersuisoqartariaqarpoq. Naalakkersuisut peqqutissaqarluartumik tikkuarpaat, akitsuummik 

peersinermi pinnatassat tuniniaasunut tussinnaasut, isertitallu annaasat nunatta karsianut 

nammanneqartussanngussalluni. Tamatuma peqatigisaanik oqilisaaneq tamanut atuuttoq innuttaasunut 

aningaasaqarnikkut tatineqanngitsunut aamma iluaqutaassaaq. Taamaattumik ilaqutariinnut 

pisariaqartitsinerpaanut toqqaannartumik ikiorsiineq siunertamut naleqqunnerussaaq. 

Aammattaaq pitsaaliuinissaq eqqarsaatigineqartariaqarpoq. Akitsuut peerneqarpat, immiaaqqat aamma 

imigassat sukkullit akikinnerulersinnaapput, tamannalu atuinerup annertunerulerneranik 

kinguneqarsinnaavoq. Tamanna peqqinnissamut ilaqutariinnullu kingunerluuteqarsinnaavoq. Tamanna 

eqqarsaatiginngitsoorsinnaanngilarput. 

EM 2026/395 

Siumup kissaatigaa nunatsinni tunisassiarineqarlutillu maqitat immiaaqqat sodavandillu puuisa 

akitsuutaannik akiliisussaatitaassanngitsut. 

Demokraatit nunatsinni tunisassiornerup nukittorsarneqarnissaa tapersersorpaat. Namminersorlutik 

suliffeqarfinni suliffissat amerlanerusut, nunatsinni naleqarnerulersitsineq annertunerusoq kiisalu imminut 

pilersorsinnaanerup annertusarneqarnissaa pisariaqartippagut. Siunnersuulli erseqqissuusariaqarpoq 

ajornartorsiummullu aaqqiiviginiakkamut tikkuussissalluni. 

Naalakkersuisut akissuteqaammi erseqqissarpaat nunatsinni tunisassiarineqarlutik maqitat immiaaqqat 

sodavandillu nioqqutissatut naammasseriikkatut eqqunneqartanngitsut. Taamaattumik nioqqutissat taakku 

eqqunneqarneranni puuinut akitsuummik akiliisoqarneq ajorpoq. Tunisassiornermulli atugassatut puut 

imaqanngitsut eqqunneqartut akitsuuserneqartarlutik. Taamaattumik siunnersuutip oqaasertai 

tunngavilersuutini ajornartorsiutitut nassuiarneqartumut erseqqissumik eqquuppallaanngillat. 

Tunngavilersuutini takuneqarsinnaavoq siunertaq pingaarnerpaaq allaanerusinnaasoq. Imigassat nunatsinni 

tunisassiarineqareerlutik nunanut allanut nassiunneqarlutik maqinneqartussat. Naggataatigullu 

nunatsinnut eqqunneqartartut. Tamanna siunertaappat, taava tamanna erseqqissumik allassimassaaq. 

Aaqqissuussineq taamaattoq nunatsinni tunisassianut nunanit allaneersunut sanilliullugu akitsuutitigut 

iluaqusersornerussaaq. Tamanna aaqqissuussinerup inatsisinik unioqqutitsineranik isumaqanngilaq, 

inatsisilli tungaatigut kingunerisinnaasai sukumiisumik misissorneqartariaqarput. Naalakkersuisut ilaatigut 

malittarisassat WTO-mut ilaasortaalernermi atuutilersinnaasut tikkuarpaat. Aamma 

unammilleqatigiinnermut sunniutissai aalajangiinnginnitsinni paasilluarneqartariaqarput. 

Taamatuttaaq nioqqutissaq qaqugukkut nunatsinni tunisassiarineqartutut taaneqarsinnaanersoq pillugu 

malittarisassat erseqqissut pisariaqartinneqarput. Taamaattoqanngippat nalorninartunik pisoqarsinnaavoq 

malittarisassallu saneqqunneqarsinnaallutik. 

Naalakkersuisut aamma nalilerpaat oqilisaaneq nunatsinni tunisassiortunut ikittuinnarnut pingaarnertut 

iluaqutaassasoq. Nioqqutissat eqqunneqartut akii niuerfimmut suli annertuumik sunniuteqartussaassapput. 

Taamaattumik akitsuummik allannguiniarneq akitigut appaasoqarnissanut, taamaattumillu innuutaasunut 

iluaqutaanissaanut qulakkeeruminaappoq. 

Aaqqiissutiginiarneqartoq nammineq politikkikkut eqqarsarnartoqartitsivoq. Tunisassiortut nunatsinneersut 

nunani allani maqitsereernermi Nunatsinnut eqqussinermi akitsuutinik akiliisarunnaassappata 

kingunerisinnaavaa nunatsinni maqiterivinnik taamaasillunilu suliffissanik pilersitsinissaq 

pilerinarunnaarnissaa. 

Demokraatit kissaatigaat akit appasinnerusut aammalu nunatsinni suliffeqarfinnut atugassarititaasut 

pitsaanerusut. Akitsuutinilli oqilisaaneq aningaasalerneqarsimasariaqarpoq inatsisinullu 

naapertuuttariaqarluni, inuiaqatigiinnullu ataatsimut iluaqutaasariaqarluni. 

Taakku tunngavigalugit Pele Brobergip Naleqqameersup siunnersuutaa itigartinneqarnissaa, taavalu Erik 

Jensip Siumumeersup siunnersuutaa Aningaasaqarnermut ataatsimiititaliamut ingerlanneqarnissaa 

innersuussutigaarput. 

 

 

 


